
Аннотация: Хива хонлиги ўзбек давлатчилиги тарихида муҳим ўрин эгаллаган давлатлардан 

бири ҳисобланади. Хива хонлигининг сиёсий ҳаёти, унинг маъмурий бошқарув тартиби, 

амалда бўлган унвон, мансаб ва лавозимлар, улар эгаларининг вазифалари муҳим илмий 

тадқиқот объекти бўла олади. Мазкур муаммолар турли даврларда олим ва тадқиқотчилар 

томонидан ўрганилган.  Бироқ бу йўналишда жумбоқлар ва муаммолар кўп. 

Мазкур maqolada Хива хонлигининг сиёсий жараёнларига бевосита таъсир этувчи XIX – ХХ 

аср бошларида Хива хонлигида Қозихона ва диний бошқарув тизими тадқиқ қилинади. Хива 

хонлигининг сиёсий, иқтисодий-ижтимоий ва маданий ҳаёти, диний ва маҳаллий бошқарув 

тизимини ёритишда яқиндан ёрдам беради. 

Калит сўзлар: Шайх ал-ислом, қози, қози калон, қози аскар, дор ал-қазо, аълам, муфти, раис, 

мутавалли, муаззин, мударрис, охун, имом, оқсоқол, кадхудо, эшон. 

 

КИРИШ 

Хонликда Қозихона ва диний бошқарув масалалари илк бор тадқиқ этилаётган бўлиб мавзуга 

оид маълумотлар Хива тарихчилари ҳамда Х.Вамбери, П.П.Иванов, А.Болтабоев, Я.Ғуломов, 

М.Йўлдошев, А.Абдурасулов, ва С.Сабуроваларнинг асарлари асосида ёритилади. 

Маълумки, Хива хонлигида давлатни бошқаришда ислом дини мафкуравий асосни ташкил 

этган. Қонунлар шаъриат тартиб ва йўриқлари асосида амал қилган. 

МАВЗУНИНГ ЎРГАНИЛГАНЛИК ДАРАЖАСИ 

Ислом ҳуқуқи, яъни шаъриат идоралари лавозимлари қаторига қози ал-қуззот, қози калон, 

қози аскар, аълам, муфтий ва бошва лавозимлар кирган. Юқори мансабдорлик лавозимига 

шайх ал-ислом мансуб бўлган. 

Шайх ал-ислом (арабча) – ислом таянчи, муайян мамлакатдаги барча ислом ташкилоти 

бошлиғи – олий дин вакили унвони. Ўрта Осиё хонликларида ва бошқа давлатларда шайх ал-

ислом энг олий диний лавозим хисобланган ва унга саййид ва хўжалардан бўлган уламо 

руҳонийлар тайинланган. 

Хонликда шайх ал-ислом энг юқори мартабали киши эди. У диний маросимларининг аниқ 

бажарилиши устидан назорат қилади. Шайх ал-ислом хоннинг ўнг томонида ўтириш ҳуқуқига 

эга эди[1]. Мударрислар, қозилар ва бошқа амалдорлар хоннинг сўл томонида ўтирардилар. 

Қози (арабча) – ҳукм қилувчи, амалга оширувчи маъноларини билдиради. Қози шаъриатда – 

судья. Ҳуқуқий ишларни ҳал этиш вазифасини бажарувчи мансабдор.  Шунингдек васийлик, 

васиятнинг бажарилиши, мерос тақсимотига тегишли ишларни амалга оширган. Вақф ишлари 

ҳам қози назоратида бўлган. Қозилар ҳукми қатъий бўлиб, уларнинг қарорлари устидан фақат 

ҳукмдор, хонга шикоят қилиш мумкин эди. Қози калон энг юқори даражадаги қози бўлиб, у 

хонликдаги барча қозилар устидан назорат қилган. 

Қози калон (арабча, форсча) – Ўрта Осиё хонликларида барча қозилар, диндорлар ва 

муллаларнинг бошлиғи, раиси бўлиб, бош қози сифатида ҳам диний, ҳам адлия ишларини 

бошқарган. Барча мусулмон давлатларида бўлгани каби Хива хонлигида ҳам ҳуқуқ масалалари 

динга қарашли бўлиб, ҳуқуқ масалалари ва армия маъмуриятининг ҳам раиси қози калон 

ҳисобланган. 

Қози калон фуқароларнинг даъволари, шикоятлари билан шуғулланарди. Олий жазо талаб 

қилинадиган жиноий ишлар унинг вазифасидан узоқ, бу ишларни хоннинг ўзигина кўрар 

эди[2]. Ҳижрий ҳисобда 1240 (1824-1825) йили қизи калоннинг 11 навкари бўлган.  

Қози калон расмий қабул маросимларида хоннинг ўнг томонида биринчи ўринда, қози аскар 

эса иккинчи ўринда ўтирган[3]. 

Қози урду ёки қози аскар (арабча, туркча) – ҳарбий хизматдагиларнинг судьяси. Қўшиндаги 

қонун қоидалар устидан назорат қилиб, шаръий масалаларни ҳал қилиб турган. Баъзи 

ҳолларда қози аскар (аскария қозиси) илтимосга мувофиқ ҳарбий бўлмаган мунозараларни ҳам 

кўриш учун қабул қилган. Хон сафарга чиққанида қози аскар унга ҳамроҳ бўлиб, ўз вазифасига 

тегишли ишлар бўйича шахсан ўзи маълумот берган. 

Вилоят марказларида вилоят қозиси бўлиб, маҳкама номи Дор ал-қазо эди. 

Аълам (арабча) – муфтийлар бошлиғи ҳисобланиб, диний ва қозихона унвони. Шаъриат 

илмида етук бўлган олимларга берилган. Унинг вазифаси фатволарда келтирилган шаъриат 

ривоятларини аслига мослигини текшириб муҳр босишдан иборат бўлган. Аълам 

мадрасаларда ҳам дарс бериши шарт  эди. 

Муфти (арабча) – фатво берувчи, олий мартабали диний ҳуқуқшунос. Муфти диний ҳуқуқий 

масалаларни изоҳлаш, талқин этиш ҳуқуқига эга эди. Шарқнинг мусулмон мамлакатларида 

муфтийлик ҳукумат тайинлайдиган расмий лавозим ҳисобланган. 

Муфтилар қозиларнинг ҳуқуқшунослари ҳисобланиб, улар иш кўрилган иштирок этишлари, 

ҳукмнома тузишлари, ривоятнинг тўғрилигинитасдиқлаш учун ҳужжатларга муҳр босишлари 

лозим бўлган. Барча муфтиларнинг хоннинг сўл томонида жойлари бўлган. Муфти раис 

хоннинг ўнг томонида тўртинчи ўринда ўтирган. Муфтилар иштирок этган йиғинларда 

мударрислар ҳам қатнашганлар. Хивада бош муфтилар 7 нафар бўлган[4]. Муфтилардан 

кейинги поғонада раислар турган. 

Раис (арабча) – Ўрта Осиё хонликларида ХХ асрнинг биринчи чорагида мавжуд бўлган 

мансаб. Раис баъзида муҳтасиб деб ҳам аталган. 

Мутавалли (арабча) – диний муассасаларда хайр-эҳсон маблағлари ва ҳўжалик ишлари билан 

шуғулланувчи ҳўжалик нозири. Мутавалли вақф мулки, мулклардан келадиган даромадни 

назорат қилиш, тақсимлаш, ижарага бериш, охун ва мударрисларга маош тўловчи амалдор. 

Ўқув ишларига аралашмаган. Хива хонлари архивларида мутаваллиларнинг вақф ерларидаги 

фаолиятлари жуда аниқ кўрсатилган[5].  

 

ТАДҚИҚОТ НАТИЖАЛАРИ ВА МУҲОКАМА 

Абулғози Баҳодирхон ўз ёнидан мутавалли учун бир жой ажратган. Бироқ XIX асрнинг учунчи 

чорагидаги хон саройидаги рўйхатга қараганда иккита мутавалли бўлган. Улар Хивадаги энг 

катта икки мадрасанинг мутаваллиси бўлиб, кейинчалик сарой хизматига ўтганлар. 

Мутаваллилар қаромоғидаги вақф ерларидан кеоадиган даромадлар катта бўлганлиги сабаб, 

мазкур мансабларга хон уруғларидан тайинланиш ҳолатлари ҳам учраган. Улар хонга 

қариндош бўлганликлари учун ҳукмдорнинг ёнида шайх ал-исломдан кўра яқинроқ ерда 

ўтириш учун ўрин олганлар. 

Мударрис (арабча) – мадраса ўқитувчиси. Муайян илоҳиёт фанларидан дарс берган. Ҳозирги 

шарқ мамлакатларида мадрасалар ва диний университетларда фақат диний илмлар эмас, 

дунёвий фанлардан дарс берувчилар ҳам мударрис деб аталади[6]. 

Охун/охунд (арабча) – ваъзхон, нотиқ, дин тарғиботчиси, мулло, муаллим, устоз маъноларини 

билдиради. Катта мадрасаларда охунлар сони кўп бўлган. Масалан Оллоқулихон мадрасасида 

7 та охун, 2 та муаззин хизмат қилган[7]. Мударрис ва охунлар ўзлари таълим берган 

мадрасанинг вақфидан маош олиб турганлар, мадраса уларга ҳужра ҳам берган. 

Умуман Хива хонлиги ҳудудида XIX  асрнинг охири – XX асрнинг бошларида 120 та мадраса, 

63 та қорихона, 1636 та масжид, 200 дан ортиқ “авлиё”ларнинг қабри ҳамда 25500 та уламо 

(эшон, мулла, охун, муфти ва бошқалар) бор эди. Агарда 1909 йилга тегишли архив 

ҳужжатлари маълумотларига суянадиган бўлсак, хонлик ҳудудида 1500 мадраса-мактаб 

бўлиб, уларда 45000 талаба ўқир эди[8].  

Мадрасалар қуриб битказилиши билан хон ёки мадраса хомийлари томонидан уларга махсус 

вақф ерлари ажратилиб, барча мол-мулк қози томонидан муҳрланиб, қонунийлаштирилган. 

Хонликда таълим-тарбия билан бутунлай диний муассасалар шуғулланган. Улар жами 

маънавий ҳаётнинг ягона маркази ҳисобланган. 

Илм олувчи муассаса мадрасалар бўлгани маълум.  

Абдулла Болтабоевнинг маълумотларида хонликдаги 26 та мадрасанинг номи кўрсатиб 

ўтилган[9]. Унга кўра XIX асрда Хива мадрасаларнинг тузулиши ўзига хос бўлиб, ҳар бир 

ҳужрада 2 та талаба яшаган. Барча ҳужралар эшиклари ҳовлига қаратилган бўлиб, ҳар бир 

ҳужрада ўчоқ ўрнатилган. Яшаш шароитлари нисбатан яхши ташкил этилган. Ҳар бир мадраса 

бошқаруви қуйидагича тузилган: мадрасанинг мутаваллиси, муаззини, охунлари ёки 

мударрислари (ўқитувчилари), фарроши, сартароши ва мешкобчиси (сувчи) бўлган. 

Муаззин (арабча) – масжид ва мадрасаларда азон айтиб намозга чорловчи шахс. 

Хонликнинг маҳаллий бошқармалари, уларнинг тузулиши тўғрисидаги маълумотлар энг 

қийин масалалардан бири бўлиб келган. Бироқ М.Йўлдошев ва П.П.Ивановнинг Хива хонлари 

архивини ўрганиши натижасида қимматли материалларга эга бўлинди. С-699 ва 74-сонли 

солғут дафтарлари бутун хонликнинг маъмурий ҳудудий бўлиниши тўғрисида маълумот 

бериш билан бирга, айрим масжидларни жойлашган ўрни ва маҳаллий бошқарувдаги 

аҳамиятини очиб беришда муҳим саналади. Бу маълумотга кўра хонликда 1183 та масжид 

бўлганлигини биламиз. 

Хива хонлигида масжид ва мадрасалар учун ажратилган вақф ерлари ҳам алоҳида ўрин тутган. 

Бу ерлардан тушадиган даромадни уламолар масжид ва мадрасаларнинг харажатлари учун 

сарфлаганлар. 

Вақф мол-мулки давлат назоратидан холи бўлганлиги учун ундан келадиган даромад вақф 

тутувчи ихтиёри бўлган. 

Вақф мулкига давлат солиғи солинмас эди. Ундан келадиган фойда, даромад вақф назоратчиси 

лавозимига махсус тайинланган – муиавалли кўрсатмасига биноан сарфланган.  

Хива хонлигида баъзи бир муҳим давлат ишларини масжидлар бажарар эди. 

Ҳар бир маҳалла ўз масжидига эга бўлиб, бу масжидлар шу ерлик аҳоли жамғарган маблағ 

ҳисобига қурилган. Масжид номи эса жойлашган маҳалла ёки уни қурган киши номи билан 

аталган.масжид имоми қози калон (бош қози) томонидан тайинланган.   

Масжид жамоасида ҳукумат оқсоқоллар ёки кадхудолар қўлида бўлиб, улар энг бой ерли 

заминдорлардан тайинланган. 

Оқсоқол (туркча) – қария, мўйсафид. Катта бошлиқ, арбоб маъноларини ифодалайди. 

Хонликлар оқсоқоллар мансабдор ва ҳурматли кишилар бўлиб, маҳалла бошқаруви уларнинг 

зиммасида эди. 

Оқсоқоллар маҳалланинг одобли, ҳулқли, обрўли кишиларидан сайланган ва хон томонидан 

тасдиқланиб, қози калон эса унга ёрлиқ топширган. Оқсоқол ҳокимият олдида маҳалла 

номидан ҳисоб берар, ўзаро низоларни бартараф этиш, кичик маҳаллий масалаларни (жазони 

енгиллатиш, кафолат бериш, тўй ва маросимларини ташкиллаш) ҳал этиш ҳуқуқига эга эди. 

Улар хонликнинг барча фармонларини аҳли жамоага етқизар ва солиқларни ундирилишида 

кўмаклашар эдилар. Бу хизматлар учун оқсоқоллар хонликдан хизмат ҳақи олмаганлар. 

Кадхудо (форсча) – қишлоқ оқсоқоли, бошлиқ, раҳбар деган маъноларни ифодалайди. Сўнги 

ўрта асрларда Хива хонлигида мавжуд бўлган уруғ бошлиқлари лавозими. 

Эшон (форсча) – улуғ авлодларнинг ва сўфийлик оқимидаги диний раҳномоларнинг фаҳрий 

унвони, асл маъноси “улар” деган маънони беради. Эшонлар мусулмон жамоасининг бошлиғи, 

мураббийси ҳисобланган. Ўрта асрларда сўфийлик оқими раҳномоларига мурожаат қилишда 

уларнинг исмлари ўрнига “эшон”, баъзан “пир” сўзлари ишлатилган. 

Хива ҳукуматининг таъсири билан шаъриат қозиларининг ўзига хос мактаби вужудга келди. 

Бу урф одат бўйича қозилик қилувчилар бийлар билан рақобатда эди. Қозилар хонлар 

томонидан тайинланарди. 

ХУЛОСА 

Хулоса қилиб шуни айтиш мумкинки, XIX асрда Хива хонлигида мукаммал маҳаллий 

бошқарув тизими вужудга келган эди. Мамлакатнинг ўтроқ халқлар яшайдиган бутут ҳудуди 

маъмурий жиҳатдан вилоят, шаҳар ва масжидларга бўлинган. Вилоятларни ҳоким ва ноиблар 

идора қилиб, уларни хон томонидан тайинланган амалдорлар ташкил этса, масжид ва 

қишлоқларни энг бой ва нуфузли имом, оқсоқоллар идора қилган. 

XIX асрда Хива хонлигида марказий бошқарув аппарати билан бир қаторда туманлар ва 

масжидлар доирасида бирмунча тартибга солинган маҳаллий маъмурий идоралар ҳам қарор 

топган эди. 

Суд (қозилик) идораларининг усули (олий суддан тортиб маҳаллий судларгача) қуйи 

лавозимларнинг юқори идораларга бўйсуниш қоидасига мувофиқ тузилган эди. Суд ишлар 

шаъриат қонунлари асосида юргизилган. 

